
Talba

MINUTI

Il-Minuti tal-Laqgħa Nru. 55 li saret fil-5 ta’ Diċembru, 2005   ġew konfermati.

  THE CHAIRMAN (Onor. Clyde Puli): Qabel ma ngħaddu għall-item li għandna fuq l-aġenda tal-lum nixtieq ninforma lill-kumitat li għal darba oħra għamilna talba formali lill-iSpeaker biex dan il-kumitat ikollu miegħu full-time research analyst għax bix-xogħol li qed ikollu ma nistgħux nibqgħu għaddejjin billi kultant nissellfu research analyst mingħand il-Foreign and European Affairs Committee.  

DISKUSSJONI DWAR TIBDILIET FIL-LIĠIJIET DWAR L-UŻU TAD-DROGA F’MALTA - KONTINWAZZJONI

Il-Kumitat irriżuma mill-5 ta’ Diċembru, 2005 id-diskussjoni fuq dan is-suġġett.

  THE CHAIRMAN: Ilum se nkomplu d-diskussjoni dwar it-tibdil fil-liġijiet ta’ Malta dwar l-użu tad-droga f’Malta. Ngħaddi biex mill-ewwel nippreżenta lill-membri tal-Kumitat ir-rapport intitolat “Emendi Proposti għall-Ordinanza dwar il-Mediċini Perikolużi, Kap 101 tal-Liġijiet ta’ Malta: Distizjoni bejn id-Definizzjoni Legali ta’ Qsim u ta’ traffikar ta’ Droga”, kif emendat fuq ix-xewqa ta’ l-Onor. Gulia. Kif konna ftehmna l-aħħar darba llum m’għandux ikollna laqgħa twila. Sempliċement għamilt l-emendi, anke kif hemm fil-minuti, fid-dokument li kont ħejjejt u ppreżenetajt jien l-aħħar darba biex naturalment inkunu nistgħu napprovawh u anke npoġġuh fuq il-Mejda tal-Kamra, jekk ikun hawn qbil fuqu. L-emendi diġa’ rajnihom b’mod informali qabel din il-laqgħa u għalhekk jekk m’hawnx iktar kummenti nista` nitlob għall-approvazzjoni ta’ dan ir-rapport. 

  ONOR. GAVIN GULIA:  Sur President, peress li hawn il-media nixtieq ngħid xi ħaġa biex niċċaraw l-affarijiet. Meta inti qed titlob għall-approvazzjoni tar-rapport irridu ngħidu li din se tkun fis-sens li jkun hemm approvazzjoni bħala riproduzzjoni fidila ta’ dak li ntqal fil-laqgħat ta’ dan il-kumitat dwar dan is-suġġett. Qed ngħid dan biex ma jkunx hemm xi misconceptions u tal-media jaħsbu li hemm xi qbil minn issa stess bejn il-grupp parlamentari tal-gvern u dak ta’ l-oppożizzjoni dwar l-emendi. Naturalment dan huwa rapport li jrid jiġi diskuss mill-partiti politiċi, issir diskussjoni fil-plenarja u mbagħad jaraw jekk għandhomx jilqgħu dan ir-rapport jew le. 

  THE CHAIRMAN:   Il-Viċi Prim Ministru.

  ONOR. TONIO BORG (Viċi Prim Ministru, Ministru ta’ l-Intern u Ġustizzja): Sur President, li rrid ngħid huwa li in vista ta’ dan ir-rapport u anke ta’ dak li ntqal f’dan il-kumitat jiena diġa` għedt lill-AG biex jiddraftja xi ħaġa. Fil-fatt iltqajna u diġa` ddraftjajna xi ħaġa fid-dawl ta’ din id-diskussjoni, jiġifieri li l-piena karċerarja ma tibqax tassattiva f’ċerti każijiet eċċezzjonali, u malli tkun finalizzata ngħaddiha lill-oppożizzjoni, imbagħad fl-aħħar mill-aħħar il-votazzjoni ssir fil-Parlament. 

Irrid ngħid ukoll li din mhux se ssir waħedha, imma parti mill-emendi li se nintroduċu abbażi tal-white paper li kien ippreżenta l-gvern fuq il-proposti tiegħu għal-liġi kriminali. Jiġifieri se jkun hemm proposti oħra li fl-aħħar mill-aħħar iridu jgħaddu mill-kabinett ukoll.

  THE CHAIRMAN:  Dawn huma l-ħsebijiet tal-kumitat.  Hawn xi kummenti oħra? (Onor. Membri: Le) La m’hawnx iktar kummenti nista` nitlob għall-approvazzjoni tar-rapport kif emendat.  Hawn qbil li r-rapport, kif emendat, jiġi approvat? (Onor. Membri: Iva) 

Ir-rapport, kif emendat, ġie approvat unanimament.

Fis-7.25 p.m. il-Kumitat ikkonkluda d-diskussjoni u aġġorna għal data li kellha tiġi komunikata aktar tard.

